Y FENDITH
-
gan Catrin Roberts

Cefndir Beiblaidd: Genesis 27

Cymeriadau:

Jacob

Rebecca

Offer: hambwrdd wedi ei arlwyo.

Jacob:
Lwcus i ti glywed dad yn siarad hefo Esau, mam.

Rebecca:
(fel petai hi’n gwneud rhywbeth ar fwrdd) Mwy lwcus fod Esau yn cymryd ei amser yn hela i gael cig ar gyfer swper dy dad.


(edrych i fyny ar ei mab) Iawn, dyna ni. Tyrd yma, ac estyn dy ddwylo. (gwneud symudiadau fel petai’n rhoi rhywbeth am ddwylo Jacob) Dyna ni – pan fydd dy dad yn rhoi ei ddwylo arnat ti, bydd yn teimlo’r blew gafr, ac yn meddwl mai Esau dy frawd sydd yno. Un blewog fu Esau, o’r dechrau un.  Wyt ti’n barod i fynd at dy dad?  Cofia....Esau wyt ti, nid Jacob. Fydd dy dad ddim callach. Mae o’n methu gweld blaen ei drwyn erbyn hyn.

(Jacob yn gafael yn yr hambwrdd ac yn gadael)

Rebecca:
(yn cerdded yn ôl a blaen yn nerfus)


Gobeithio y bydd o’n iawn.  Jacob bach, mae o’n haeddu cael rhywbeth gan ei dad. Mae’r cnaf drwg yna, Esau, wedi bod yn ormod o ffefryn gan Isaac ar hyd y blynyddoedd.  Rwy’n siwr fod Isaac yn bwriadu rhoi popeth iddo fo – yr etifeddiaeth, a hyd yn oed ei fendith. Mae gan Jacob hawliau hefyd. Gobeithio y bydd y syniad yna o roi blew gafr ar ei freichiau a’i wddw yn gweithio, er mwyn iddo gymryd lle Esau.  Dyna’r unig ffordd o dwyllo Isaac.


(edrych i’r cyfeiriad yr aeth Jacob).  Sgwn i sut mae pethau’n mynd....Mae’n anodd clywed o fan yma.

(Jacob yn dod yn ôl)

Rebecca: 
Wel?


(Jacob yn cydio yn Rebecca ac yn ei chodi’n uchel)

Jacob:
Fel wats, mam! Aeth popeth fel wats!  Bu bron i’m calon i stopio pan ofynnodd dad sut oeddwn i wedi paratoi’r bwyd mor sydyn. Roeddwn i’n methu meddwl am ateb am funud.  Yna – ysbrydoliaeth!  (defnyddio llais pregethwrol) “Yr Arglwydd dy Dduw ddaeth ag e ato i.”

Rebecca:
Oedd o’n amau?

Jacob:
Oedd, yn bendant.  Dydy dad ddim yn ddwl, er ei fod yn hen.  Mynnodd deimlo fy nwylo – ac wrth gwrs teimlodd y croen gafr. Rwyt ti’n brilliant, mam. A syniad da oedd gwneud i mi wisgo dillad Esau. Pan es i yn agos at dad er mwyn cael cusan, roedd o’n snwffian, fel petai o’n synhwyro fod rhywbeth o’i le.

Rebecca:
Aeth popeth yn iawn felly?

Jacob:
Do, mam. Rydw i wedi cael y fendith gan dad. Bydd popeth yn iawn. Dyn ddoe ydy Esau.  Fi sy’n bwysig rŵan.

Rebecca:
Rhaid i ti adael yn syth, Jacob. Bydd Esau yn siŵr o sylweddoli beth sy wedi digwydd.  Brysia!  Cyn iddo gyrraedd yn ôl.

Jacob:
Iawn, mam.  A diolch.  Aros di tan dy benblwydd. Cei lond bwced o flodau gen i!

Rebecca:
Paid â bod mor wirion! Rŵan – dos. (ei droi i gyfeiriad y drws, a’i wthio ymlaen)


(wedi iddo fynd)


“Bydd y ddau fab yn dy groth yn ddwy genedl,

 bydd dau lwyth sy’n gwrthdaro yn cael eu geni ohonot ti.

Bydd un yn gryfach na’r llall,

a bydd yr hyna yn was bach i’r ifanca.” 

(gwenu wrth ei hun)  

Tybed?

(gadael y llwyfan)

